Materialsammlung zu Projekt Rom: Roma antiqua

PR pp. 23f., 29, 48; Q&A p. 7

Cicero, Lage der Stadt

Urbi autem locum incredibili opportunitate delegit. Neque enim ad mare admovit, quod ei fuit illa manu copiisque facillimum, sed excellenti providentia sensit ac vidit non esse opportunissimos situs maritimos urbibus eis, quae ad spem diuturnitatis conderentur, primum quod essent urbes maritimae non solum multis periculis oppositae, sed etiam caecis.

Qui igitur potuit Romulus divinius et utilitates complecti maritimas et vitia vitare, quam quod urbem posuit in ripa perennis amnis et aequabilis et in mare late influentis? Quo posset urbs et accipere a mari, quo egeret, et reddere, quo redundaret, ut mihi iam tum divinasse ille videatur hanc urbem sedem aliquando et domum summo imperio esse praebituram.  

M. T. Cicero, de re publica II,3,5;5,10; gek. (106W.)   
Eutropius, Königszeit

Condita civitate <Romulus> multitudinem finitimorum in civitatem recepit, centum ex senioribus legit, quorum consilio omnia ageret, quos senatores nominavit propter senectutem. Tum, cum uxores ipse et populus suus non haberent, invitavit ad spectaculum ludorum vicinas urbi Romae nationes atque earum virgines rapuit. 

Postea Numa Pompilius rex creatus est, qui bellum quidem nullum gessit, sed non minus civitati quam Romulus profuit. Nam et leges Romanis moresque constituit, qui consuetudine proeliorum iam latrones et semibarbari putabantur, et annum descripsit in decem menses et infinita Romae sacra ac templa constituit.

Huic successit Tullus Hostilius. Hic bella reparavit, Albanos vicit, Veientes et Fidenates bello superavit, urbem ampliavit adiecto Caelio monte.

Post hunc Ancus Marcius suscepit imperium. Aventinum montem civitati adiecit et Ianiculum, apud ostium Tiberis civitatem supra mare sexto decimo milliario ab urbe Roma condidit.

Deinde regnum Priscus Tarquinius accepit. Hic numerum senatorum duplicavit, circum Romae aedificavit, ludos Romanos instituit, qui ad nostram memoriam permanent. Muros fecit et cloacas, Capitolium inchoavit.


Post hunc Servius Tullius montes tres Quirinalem, Viminalem, Esqui​linum urbi adiunxit, fossas circum murum duxit. Primus omnium censum ordinavit, qui adhuc per orbem terrarum incognitus erat. Sub eo Roma habuit capita LXXXIII milia civium Romanorum cum his, qui in agris erant.

L. Tarquinius Superbus, septimus atque ultimus regum, templum Iovis in Capitolio aedificavit. Sed cum filius eius nobilissimam pudicissimamque feminam Lucretiam stuprasset eaque de iniuria marito et patri et amicis questa fuisset, in omnium conspectu se occidit. Propter quam causam Brutus populum concitavit et Tarquinio ademit imperium. Ita Romae regnatum est per septem reges annis ducentis quadraginta tribus. 

Eutropius, Breviarium ab urbe condita I, 2-8 gek. (255W.)    
Servius, Raub der Sabinerinnen

Romulus, cum turbam civium non haberet, asylum condidit, ad quem locum si quis confugisset, eum exinde non liceret auferri. Hic cum videret virorum multitudinem sine conubiis posse deperire, a vicinis civitatibus matrimonia postulavit, sed ab eis contemptus ludos se equestri deo, qui Consus dicitur, editurum proposuit. Ad quos ludos cum de vicinis civitatibus maxima multitudo cum omnibus feminis convenisset, Romulus eas signo dato rapi de spectaculo fecit: ob quam rem a Sabinis bellum ei indictum est. In quo cum iam capto a Sabinis Capitolio in foro Romano pugnaretur et eius milites fugerent, Iovi Statori templum se facturum esse promisit, si stetisset exercitus. Quo voto restituta pugna cum anceps esset, intervenientibus mulieribus Sabinorum, quae iam Romanis nupta erant, pugna sedata est et icto foedere Tatius rex Sabinorum in partem urbis acceptus est: unde Romani a Curibus Quirites appellati sunt. 

Maurus Servius Honoratus,  Aeneis 8, 635 gek.   (138W.)  
Gründungssage Roms
Primus ille et urbis et imperii conditor Romulus fuit, Marte genitus et Rhea Silvia. Hoc de se sacerdos gravida confessa est, nec mox Fama dubitavit, cum Amulii regis imperio abiectus in profluentem <fluvium> cum Remo fratre non potuit exstingui, si quidem et Tiberinus amnem repressit, et lupa secuta vagitum ubera admovit infantibus matremque se gessit. Sic repertos apud arborem Faustulus regii gregis pastor tulit in casam atque educavit. Alba tunc erat Latio caput, Iuli opus; nam Lavinium patris Aeneae contempserat.

Ab his Amulius iam septima subole regnabat, fratre pulso Numitore, cuius ex filia Romulus. Igitur statim prima iuventae face patruum ab arce deturbat, avum reponit. Ipse fluminis amator et montium, apud quod erat educatus, moenia novae urbis agitabat. 

Gemini erant; uter auspicaretur et regeret, adhibere placuit deos. Remus montem Aven​tinum, hic Palatinum occupat. Prior ille sex vultures, hic postea, sed duodecim vidit. Sic victor augurio urbem excitat, plenus spei bellatricem fore; id adsuetae sanguine et praeda aves pollicebantur. Ad tutelam novae urbis sufficere vallum videbatur, cuius dum angustias Remus increpat saltu, dubium an iussu fratris, occisus est: prima certe victima fuit munitionemque urbis novae sanguine suo consecravit.

Imaginem urbis magis quam urbem fecerat: incolae deerant. Erat in proximo lucus; hunc asylum facit, et statim mira vis hominum: Latini Tuscique pastores, quidam etiam transmarini, Phryges qui sub Aenea, Arcades qui sub Euandro duce influxerant. Ita ex variis quasi elementis congregavit corpus unum, populumque Romanum ipse fecit. 
Addenda:

Res erat unius aetatis populus virorum. Itaque matrimonia a finitimis petita quia non impetrabantur, manu capta sunt. Simulatis quippe ludis equestribus virgines, quae ad spectaculum venerant, praedae fuere.

L. Annaeus Florus, epit. I, gek. (235W.);    (264W.) 
